
O‘ZBEKISTONDA O‘RNATILGAN QUVVAT 480 MEGAVATTGA YETDI
"Cengiz Enerji" Sirdaryo bug‘-gaz elektr stansiyasini tijoriy foydalanishga topshirdi
Turkiyada xususiy sektor energetika investitsiyalari bo‘yicha yetakchi kuch bo‘lgan Cengiz Enerji xorijda ham energiya xavfsizligiga hissa qo‘shishda davom etmoqda. Toshkent shahridagi loyihadan so‘ng kompaniya Sirdaryo shahridagi tabiiy gazda ishlaydigan bug‘-gaz elektr stansiyasida tijorat faoliyatini boshladi va O‘zbekistonda o‘rnatilgan umumiy quvvatni 480 megavattga yetkazdi.  
Cengiz Holding‘ning Cengiz Enerji sho‘ba korxonasi Turkiyadagi kabi mintaqani energiya bilan ta’minlashda asosiy o‘yinchi rolini saqlab qolmoqda. Kompaniya o‘zining xalqaro portfelini kengaytirishda davom etmoqda va so‘nggi muhim voqea Sirdaryo shahrida joylashgan O‘zbekistondagi kombinatsiyalashgan gaz elektr stansiyasida tijorat savdosining boshlanishi bo‘ldi. O‘zbekiston bosh vaziri o‘rinbosari, energetika vaziri Jo‘rabek Mirzamahmudov tomonidan rasman foydalanishga topshirilgan mazkur inshootning o‘rnatilgan quvvati 240 megavattni tashkil etadi. 
Cengiz Holding energetika guruhi rahbari Ahmet Jengizning aytishicha, kompaniya pandemiya boshlanganidan keyin butun dunyoda birinchi o‘ringa chiqqan energiya samaradorligi va diversifikatsiya bo‘yicha sa’y-harakatlarini faollashtirgan. "Ushbu yondashuv doirasida biz qo‘shni davlatlarga ham e’tibor qaratmoqdamiz. Biz ushbu mamlakatlar bilan energiya ishlab chiqarish bo‘yicha o‘z tajribamizni baham ko‘rish orqali ularning energiya xavfsizligini ta’minlashga ham hissa qo‘shamiz," - dedi u. Kelgusida ham investitsiyalari davom ettirilishini ta’kidlagan Jengiz: "Joriy yil boshida O‘zbekiston poytaxti Toshkent shahrida o‘rnatilgan quvvati 240 megavatt bo‘lgan birinchi kombinatsiyalashgan sikldagi tabiiy gaz elektr stansiyamiz ishga tushirilgandan so‘ng, 29-mart kuni poydevor qo‘yish marosimidan sakkiz oy o‘tib, Sirdaryodagi elektr stansiyamizni g‘urur va ko‘tarinkilik bilan tijoriy foydalanishga topshirdik. Viloyatda mahalliy iqtisodiyot va energetika sohasini rivojlantirishga hissa qo‘shadigan ushbu ikkinchi elektr stansiyasi bilan O‘zbekistonda o‘rnatilgan umumiy quvvatimiz 480 megavattga yetdi. Bu quvvat qariyb 950 ming xonadonning elektr energiyasi iste’moliga teng. Ikkala elektr stansiyasi ham yuklamalarning keng diapazonida yuqori samaradorlik bilan ishlaydi, eng yuqori darajadagi talabda ham, past talab davrida ham juda yaxshi ko‘rsatkichlarni namoyish etadi. Ularning tezda to‘liq quvvatga chiqish qobiliyati, shuningdek, tezkor texnik xizmat ko‘rsatish imkonini beruvchi modulli dizayn bizga katta foydalanish afzalliklarini beradi." 
QURILISHGA JALB ETILGAN 700 ISHCHI KUCHI
Nafaqat Sirdaryoning energiyaga bo‘lgan ehtiyojini qondirish, balki mamlakatni energiya bilan ta’minlash maqsadida qurilgan tabiiy gaz bilan ishlaydigan kombinatsiyalashgan siklli elektr stansiyasi 70 ming kvadrat metr maydonda barpo etildi. Qurilish avjiga chiqqan paytda loyihaga 700 kishi, jumladan, turkiyalik muhandislar jalb qilingan. Foydalanish bosqichida stansiyada asosan o‘zbekistonlik bo‘lgan 100 ga yaqin kishi faoliyat yuritadi. Cengiz Enerji stansiyani "qurilish-foydalanish" modeli bo‘yicha ishlatadi va 25 yil davomida elektr energiyasi ishlab chiqaradi. 

